
香港公營房屋發展短片(兒童版) 

哥哥： 

好嘢！我地搬新屋啦！ 

媽媽： 

你地兩個唔好掛住玩呀，快D幫手執野啦！ 

哥哥/妹妹： 

哦！知道！ 

哥哥： 

嘩！好多玩具呀！ 

鐵人一號： 

Hello！我係鐵人一號呀！ 

妹妹： 

咦，點解你咁舊嘅？ 

鐵人一號： 

因為我係你爺爺送俾你爸爸嘅禮物嚟架。 

哥哥： 

咁你咪住喺我地屋企好耐囉？ 

鐵人一號： 

係呀，我哋最初係住喺徙置大廈嘅。 

妹妹： 

咩係徙置大廈呀？ 

鐵人一號： 

等我帶你地去睇下以前嘅香港就會知道架啦！ 

鐵人一號： 

以前，好多人由中國大陸嚟到香港。佢地冇地方住，就喺山邊度

搭木屋住，呢D木屋就係叫做寮屋喇！ 

哥哥： 

嘩！好多屋仔呀 ！ 



鐵人一號： 

呢啲寮屋區成日火燭; 喺1953年石硤尾寮屋區就發生咗一埸大火嘞，

嗰時你爺爺就好似你哋咁細個！ 

 

鐵人一號： 

呢場火燒得好犀利，令53 000人冇咗屋企，當時你哋嘅爺爺同佢嘅

屋企人都要瞓街呀！ 

 

妹妹： 

53 000人即係有幾多人呀？ 

 

鐵人一號： 

53 000人足足可以坐滿6個足球場架。 

 

妹妹： 

嘩！ 

 

鐵人一號： 

大火之後，政府即刻起咗D兩層高嘅臨時屋畀災民住。 

 

鐵人一號： 

跟住又起咗D更加堅固嘅多層大廈安置災民，咁你爺爺先至有屋住，

果D就係徙置大廈嘞！ 

 

妹妹： 

外形好似英文字母H字喎！ 

 

鐵人一號： 

你地想唔想睇下呀？ 

 

哥哥、妹妹： 

好呀！ 

 

鐵人一號： 

咁我就帶你哋穿越時空，睇下果陣時嘅石硤尾徙置大廈喇！ 

 

哥哥、妹妹： 

Yeah… 

 

兄妹： 

嘩！ 

 

鐵人一號： 

呢D由政府起，租俾有需要嘅人住嘅屋，通常就叫做公屋。 

 



妹妹： 

佢哋玩煮飯仔呀？ 

 

鐵人一號： 

呢D徙置大廈嘅單位好細間，冇分廳房，亦都冇分廚房廁所，大家

要喺走廊度煮飯架，如果要洗衫， 沖涼或者用廁所，就要去單位

外面呢D俾全層居民共用嘅設施。 

不過果陣時有屋住，唔駛瞓街已經好好架啦！ 

 

鐵人一號： 

仲有一樣好特別嘅，就係徙置大廈嘅天台喺用嚟做學校架！ 

 

妹妹： 

好多小朋友喺嗰度讀書呀。 

 

鐵人一號： 

之後，香港人口不斷增加，越嚟越多人有住屋需要，於是D樓又起

高D， 一般都有10層高， 好似個長方型盒咁架。 

 

鐵人一號： 

設計又好D， 每個單位都有廁所， 仲有露台， 可以用嚟晾衫，同

埋煮飯。 

 

 

鐵人一號： 

再之後，公屋設計又有改善嘞。 

 

哥哥： 

呢度好似婆婆屋企呀。 

 

鐵人一號： 

呢度係華富邨， 呢D好似兩個口字嘅大廈叫做 ‘雙塔式’，雙塔

式大廈每層都有電梯。 

 

鐵人一號： 

仲有呀，華富邨係第一個用 ‘綜合規劃’概念設計嘅屋邨， 好特

別架。 

 

哥哥： 

咩野係綜合規劃呀？ 

 
  



鐵人一號： 

綜合規劃即喺屋邨除左有單位俾人住，仲有學校、商店、街市，

車站等等設施，方便居民，又令到屋邨可以成為一個自給自足嘅

社區！之後起嘅公屋，基本上都係跟呢個模式設計架！ 

 

哥哥： 

D屋邨係咪全部都係房屋委員會起架？ 

 

鐵人一號： 

哥哥好叻喎，知道有房屋委員會。 

 

鐵人一號： 

其實房屋委員會係1973年先出世嘅， 負責制定同推行香港公營房

屋計劃， 即係諗吓要起幾多樓俾有需要嘅人住， 喺邊度起呢？  

好似我哋個腦咁，負責諗嘢嘅； 

然後就由房屋署起樓同管理，房屋署就好似我哋對手咁。 

 

哥哥： 

負責執行大腦嘅指令嘅！ 

 

鐵人一號： 

好叻喎！ 

 

鐵人一號： 

除左起公屋租俾有需要嘅人住，房屋委員會又起左一D屋，以平D

嘅價錢賣俾市民，嗰D就叫做居屋。 

 

鐵人一號： 

依家香港每10個人 面就有大概4個人住喺公屋同居屋，人口超過

300萬架。 

 

妹妹： 

嘩，好犀利呀！ 

 

哥哥(不耐煩) ： 

快啲講埋公屋嘅設計先啦！ 

 

鐵人一號：  

好，等我繼續啦。 

房屋委員會成立之後， 陸續起咗好多公屋，當時最常見嘅就係呢

D‘Y’型大廈嘞， 居民可以因應自己嘅需耍，將單位間成客廳同

睡房 。 

 
  



鐵人一號： 

雖然香港地少人多，但係公屋設計都好著重公共空間，屋邨嘅基

本設施就包括: 有蓋行人通道、球場、花園、兒童遊樂場等等。 
 

鐵人一號： 

之後建築技術越嚟越進步，用大量預先做好嘅組件，好似砌積木

咁起屋，因為組件喺工場預先製造，起樓過程就更加清潔安全，D

屋起得又快又靚，呢個時候嘅公屋大廈已經可以起高D，有成40層

架。 

 

妹妹： 

咁我地係咪會搬去呢D屋邨住呀？ 

 

鐵人一號： 

你哋會搬去最新起嘅公共屋邨，帶你地去睇下吖！ 

 

哥哥和妹妹： 

好呀！ 

 

鐵人一號： 

依家D屋邨起得好靚架！ 有好多康樂設施比小朋友同老人家玩。 

 

妹妹： 

係喎！好多公公婆婆喺度做運動呀！ 

 

鐵人一號： 

喺呀！新屋邨 嘅設計仲有一個特色，就係加入咗啲方便老人家，

小朋友同身體有障礙人士嘅設施，好似斜道﹑扶手﹑觸覺引路徑

等等，又將燈掣同𨋢掣裝低D，方便小朋友同坐輪椅嘅人掂到，居

民嘅起居生活就更加方便，更加舒適嘞！  

 

哥哥： 

呢度仲種咗好多花花草草喎。 

 

鐵人一號： 

房屋委員會好注重屋邨綠化架，希望環境靚D，空氣清新D，又鼓

勵居民一齊減廢，支持環保！ 

 

鐵人一號： 

除咗擺放回收筒，方便居民回收物品，屋邨入面仲有好多環保設

施添。 

 

鐵人一號： 

有D屋邨裝咗太陽能發電系統，利用太陽能發電，為大廈嘅公用設

施提供部分電力，例如走廊燈。 



哥哥： 

我知，呢D係節約能源措施！ 

 

鐵人一號： 

冇錯喇！ 

 

妹妹： 

點解有D燈熄咗嘅？ 

 

鐵人一號： 

呢個係另一種環保裝置，如果冇人喺度嘅時候，升降機大堂、走

廊同樓梯，都會全日24小時維持基本照明度，如果居民覺得唔夠

光嗰陣，可以㩒掣調高光度，咁就可以慳電喇！ 

 

妹妹： 

嘩！好犀利呀！我真係好鍾意新嘅屋邨呀！ 

 

鐵人一號： 

我都好鍾意呀， D公共屋邨咁靚，設施又越黎越齊備，所以我地要

珍惜同愛護我地嘅居住環境，千祈唔好亂拋垃圾、整污糟或者破

壞公物呀！ 

 

哥哥/妹妹:  

知道！ 

 

哥哥： 

咁我地快D返屋企幫手執野，早D搬去新屋度喇！ 

 

鐵人一號/妹妹（齊舉手）： 

好！ 

 

鐵人一號： 

快D幫手執野啦！ 


